
Tunngavilersuut: 

Tasiilamiinninni  ilisimatinneqarpunga  takusinnaallugulu Bolig  støtte aqqutigalugu  illuliat  inigineqanngitsut 

arlalissuusut, amerlasuutigullu aserfallassimaqisut avatangiisinullu kusanaallisaataasut. 

Ilimagaara Nunatsinni sumiiffinni arlaqaqisuni ajornartorsiummut ilisarinnittoqassaqisoq. 

Tamanna  tunngavigalugu  illuutigisanik  inigineqanngitsunut aserfallatsaaliorneqanngitsunullu piginnittunut 

iliuuseqarsinnaanermut inatsisitigut pisinnaatitsisinnaasut misissuataarsimavakka.  

Bolig  støtte aqqutigalugu  illuliat Namminersorluni Oqartussanut  suli akiitsoqarfigineqartunut Bolig Støtte 

pillugu  peqqussut  (Inissialiornermut,  illunut  ataatsimoorussanut,  illuliassanut  il.il.)  malillugu  akiitsut 

akiligassanngussapput,  taarsigassarsisup  illoq  illersorneqarsinnaasumik  aserfallatsaalisimanngippagu, 

aammalu  tamatumuunakkut  Naalakkersuisut  qularnaveeqqusiussaanni  qularnaveeqqut  ajorseriartoq 

paasineqarpat,  imaluunniit  Naalakkersuisut  akuersiteqqaarnagit  illoq  taarsigassarsisimasup  qimappagu. 

(peqqussummi § 35, nr. 2 aamma 6 malillugit) 

Taarsigassarsiat akiligassanngortinneqarnerini  taarsigassarsisup  taarsigassarsiat erngerluni akilinngippagit, 

Naalakkersuisut illuliaq tigussallugu aalajangersinnaapput. (peqqussummi § 36, imm. 1 naapertorlugu)  

Tamatuma kingorna Naalakkersuisut taarsigassarsisunut nutaanut  illoq tunisinnaavaat,     taarsigassarsiner‐

mut  atugassarititaasut  allanngortinnagit  imaluunniit  illup  teknikkikkut  aningaasaqarnikkullu  nalinga 

tunngavigalugu  imaluunniit  illutut  sanaqataaffiusutut  tunisinnaallugu,  tamatumani  sananermi  atortussat 

ilaatinneqarlutik.   Kommunimut,   peqatigiiffinnut,  suliniaqatigiiffinnut  inuinnarnulluunniit Naalakkersuisut 

illoq akeqanngitsumik aamma tunniussinnaavaat. (BSU‐mi  illuutit pillugit  inatsimmi § 38‐a   naapertorlugu) 

 

Ilisimasakka  naapertorlugit  illuutigisat  Namminersorlutik  Oqartussanut  akiitsoqarfiunngitsut  pillugit, 

kommunit iliuuseqarsinnaapput nunaminertanik atuinermut atatillugu peqqussut aallaavigalugu. 

Illu  ukiut  marlunnik  sivisunerusumik  inigineqarsimanngikkuni  nunaminertamik  atuinissamik  akuersissut 

atuukkunnaarsimassasoq  isigineqarsinnaavoq.  Taamatut  pisoqarnerani  kommuni  piginnittumut  nalu‐

naaruteqarsinnaavoq  nunaminertamik  atuisinnaanermut  akuersissut  atuukkunaarsinneqassasoq,  piffissap 

aalajangersimasup  iluani  atuisoqaqqilersimanngippat.  Akuersissummik  piginneqqilernissamut  suliaq 

pisariusinnaavoq piffissaajarnarlunilu.  

Allatut  ajornarpat  kommunip  aalajangersinnaavaa  illut  inigineqanngitsut  pisiarissallugit.  Taamaalior‐

toqannginneranili  soorunami  piginnittoq  sumiissusersineqartariaqarpoq,  illumillu  tunisinissaminik 

piumassuseqarluni.  


